Tair Sgets - y Nadolig, y Pasg a'r Pentecost

Sgets y Nadolig gan Emyr Williams 
Cymeriadau:

Angylion:
Nathaniel



Hereceia



Gabriel



ac angylion eraill

Bugeiliaid:
Dafydd



Joseia



Abrim



a bugeiliaid eraill

Dafad neu ddwy (dim rhai go iawn wrth gwrs, oni bai eich bod chi’n anturus iawn …)
Mair

Joseff

Y baban Iesu (doli)
D.S. Dydy gweddill y cymeriadau byth yn clywed Nathaniel a Hereceia yn siarad.
Golygfa 1:  Nathaniel a Hereceia, â’u cefnau at y gynulleidfa, yn ymgrymu’n isel o flaen gorsedd Duw, yna’n codi a throi i wynebu’r gynulleidfa.

Nathaniel:
(yn edrych ar Hereceia ac wedi cynhyrfu’n lân)

Reit, dyma ni hogia, awê! 

(y ddau angel yn dechrau rhedeg, Nathaniel yn gyntaf, ond Hereceia yn stopio’n sydyn)
Hereceia:
O-o! 

Nathaniel:
(Nathaniel yn stopio ychydig ymhellach i lawr y ffordd, ac yn troi rownd)

Be ti’n feddwl, o-o?? 

Hereceia:
Dw i’n meddwl bo ni wedi’i chael hi dipyn bach yn wrong!
Nathaniel:
Be ti’n feddwl? Dyma ni, Bethlehem!  

Hereceia:
(yn ara deg) Ia, ond 'dan ni yn y Bethlehem anghywir.
Nathaniel:
Be ti’n feddwl? Sawl Bethlehem sy 'na??

Hereceia:
Wel, ma 'na un yn Jwdea … ac ma 'na un arall ...

Nathaniel:
(yn torri ar ei draws) Yn lle?

Hereceia:
Wel, 'dan ni yno rŵan, Bethlehem Sir Caerfyrddin!

Nathaniel:
So?? 'Dan ni yn Bethlehem!
Hereceia:
Ia, ond lle ma Gabriel a’r gweddill?  Lle ma’r bugeiliaid?  Dw i’n dweud wrthat ti – 'dan ni yn y Bethlehem anghywir!

Nathaniel:
(yn edrych o’i gwmpas)

BE!!!! O na!! Mi geith Gabriel ffit!

Hereceia:
Tyrd, well i ni 'i heglu hi am Jwdea! Gobeithio wnaiff Gabriel ddim sylwi bo ni’n hwyr ... eto!!

(y ddau angel yn rhedeg fel y gwynt ac yn mynd allan)
Golygfa 2: 
Cae, gyda’r bugeiliaid yn eistedd o amgylch tân. Y ddafad/defaid yn pori’n hamddenol y tu ôl iddyn nhw.
Joseia:
Noson braf on’d ydy?

Dafydd:
Ydy, Abrim. Ydy’r praidd yn iawn?

Abrim:
Ydyn. Reit, pwy sy eisiau paned? A be am rywbeth i’w fwyta?

Joseia:
Wel, be am gael ...

Dafydd:
(yn torri ar draws Joseia)

Unrhyw beth, cyn belled nad ydy o’n cynnwys cig oen.

Joseia:
Wel ... ron i’n meddwl am rywbeth fel cawl … oen.

(y ddafad/defaid yn rhoi un fref ac yn symud ymhellach i ffwrdd yn reit sydyn.  Dafydd yn gwylltio wrth Joseia.  Yr angylion yn agosáu heb yn wybod i’r bugeiliaid.)
Abrim:
Be am i un ohonon ni fynd i’r dre i brynu rhywbeth i ni, a wnawn ni gwcio fo dros y tân?

(yr angylion yn amlygu’u hunain yn sydyn)
Gabriel:
Tangnefedd i chwi!

(y bugeiliaid yn sgrechian mewn braw ac yna’n murmur ymysg ei gilydd yn ofnus; yr angylion yn sefyll yn llonydd)


Hereceia:
(yn siarad â Nathaniel) Ddwedes i on’d o - ma’r bobl yma’n ofni eu cysgodion eu hunain! Ti byth yn gallu siarad efo nhw! 
Nathaniel:
Shysh, neu wnaiff Gabriel dy glywed!
Hereceia:
Be ddigwyddodd i’r subtle entrance? Roedd 'na adeg pan oedden ni’n ymddangos yn ara deg bach, ac roedd pobl yn gallu cymryd hynny, ond rŵan, BANG, dyma ni! Does dim rhyfedd fod pobl yn ein hofni ni!
Nathaniel:
A sut ma cael eu sylw nhw felly? Ti’n gwybod fel ma’r bobl yma! Ma’r entrance dramatig yn gweithio bob tro. Ma’r Boss yn ofalus iawn at bwy mae o’n gyrru ei angylion 'sti - dydy o mond yn dewis y rhai fydd ddim yn llewygu’n syth bin. Felly paid â phoeni dy ben.

(y bugeiliaid yn codi ac yn mynd am y dref)
Nathaniel:
Lle ma nhw’n mynd?

Hereceia:
I’r stabal ma’n debyg. Tyrd, mi awn ni efo nhw. 
(yr angylion i gyd yn dilyn y bugeiliaid ac yn mynd allan)
Golygfa 3: 
Yn y stabal – yr holl gymeriadau yn syllu’n llonydd ar y baban Iesu yn y preseb.  Nathaniel a Hereceia yn sefyll ychydig i un ochr.
Nathaniel:
(yn edrych o’i gwmpas ym mhobman) 
Lle mae o 'ta?

Hereceia:
Pwy?

Nathaniel:
Yr Arglwydd on’d e!

Hereceia:
(yn pwyntio at y preseb)


Dyna fo yn fan 'na

Nathaniel:
Be?? Y bwndal bach yna? Sut mae o’n mynd i achub pawb o fan ’na?

Hereceia:
(ychydig bach yn ddiamynedd) 
Mae o’n mynd i dyfu i fyny on’d ydy!

Nathaniel:
Ond mae o mor fach, mor ddiniwed …

Hereceia:
Wel, fo sy’n mynd i ddatrys y broblem 'sti. Ti’n gwybod sut ma’r Boss yn teimlo am y bobl 'ma – ti’n cofio be ddigwyddodd yn Eden? Cofio sut oedd y Boss wedi torri’i galon? 

Nathaniel:
Ond sut ma Mab y Boss yn mynd i roi’r cwbwl lot yn iawn unwaith eto?

Hereceia:
(yn bwyllog) 
Gei di weld. Tyrd, ma’n rhaid i ni riportio nôl. A cofia, paid â son gair am Sir Caerfyrddin, neu chawn ni ddim mynd allan eto!
(pawb yn mynd allan)

Noder: 
I sicrhau dilyniant rhwng y tair sgets (y Nadolig, y Pasg a’r Pentecost), mae'n syniad da cael yr un ddau blentyn/berson ifanc i actio rhannau Nathaniel a Hereceia, er nad ydy hyn yn gwbl angenrheidiol.

